
[bookmark: _Hlk191516879]  «ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 2025 ԹՎԱԿԱՆԻ ՊԵՏԱԿԱՆ ԲՅՈՒՋԵԻ ՄԱՍԻՆ» ՕՐԵՆՔՈՒՄ ՎԵՐԱԲԱՇԽՈՒՄ, ՓՈՓՈԽՈՒԹՅՈՒՆ ԵՎ ԼՐԱՑՈՒՄ, ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2024 ԹՎԱԿԱՆԻ ԴԵԿՏԵՄԲԵՐԻ 27-Ի N 2060-Ն ՈՐՈՇՄԱՆ ՄԵՋ  ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ, ԳՈՒՅՔ ՀԵՏ ՎԵՐՑՆԵԼՈՒ ԵՎ ԱՄՐԱՑՆԵԼՈՒ, ԻՆՉՊԵՍ ՆԱԵՎ ՄԻՆԱՍ ԱՎԵՏԻՍՅԱՆԻ «ՀԱՆԴԻՊՈՒՄ» ԵՎ «ԽԱՉՔԱՐԻ ՄՈՏ» ՈՐՄՆԱՆԿԱՐՆԵՐԸ ՏԵՂԱՓՈԽԵԼՈՒ ԹՈՒՅԼՏՎՈՒԹՅՈՒՆ ՏԱԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ՎԵՐԱԲԵՐՅԱԼ» ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ՎԵՐԱԲԵՐՅԱԼ ԿԱՐԾԻՔՆԵՐԻ

	1. ՀՀ ֆինանսների նախարարություն
	16.06.2025թ․

	
	N 01/34-3/13540-2025

	Նախագծով առաջարկվում է ՀՀ 2025 թվականի պետական բյուջեով նախատեսված «1075. Մշակութային ժառանգության ծրագիր» ծրագրի «21001. Հուշարձանների ամրակայում, նորոգում և վերականգնում» միջոցառման գծով նախատեսված հատկացումներից 7.4 մլն դրամը վերաբաշխել նույն ծրագրի «21006. «Հանրապետական նշանակության հուշարձանների տեղափոխում» նոր միջոցառմանը` վերոնշված որմնանկարները Կառավարական 1 շենքի երրորդ հարկի նիստերի դահլիճից ՀՀ Շիրակի մարզի Ախուրյան համայնքի Ջաջուռ բնակավայրում գտնվող «Հայաստանի ազգային պատկերասրահ» ՊՈԱԿ-ի «Մինաս Ավետիսյանի թանգարան» մասնաճյուղ տեղափոխումն ապահովելու նպատակով, որի վերաբերյալ բովանդակային առումով այլ առաջարկներ չունենք:
	Ընդունվել է ի գիտություն

	Միաժամանակ տեղեկացնում ենք, որ Նախագծով ներկայացված նվազեցումները հնարավոր չէ կատարել, այդ Նախագծում ներառված ծախսային միջոցառումների՝ պայմանագրային պարտավորություններով ծանրաբեռնվածության և համապատասխան կարգադրիչի կողմից պակասեցումները չկատարելու պատճառով։
	Ընդունվել է
Նվազեցումներն արդեն կատարված են

	2. ՀՀ արդարադատության նախարարություն
	16.06․2025թ․

	
	N /27.2/26452-2025

	 «Պատմության և մշակույթի անշարժ հուշարձանների ու պատմական միջավայրի պահպանության և օգտագործման մասին» օրենքի 21-րդ հոդվածի համաձայն՝ հանրապետական և տեղական նշանակության հուշարձանի ամբողջական կամ մասնակի տեղափոխումը կարող է կատարվել միայն բացառիկ դեպքում: Բացառություն են կազմում մոնումենտալ արվեստի հուշարձանները կամ ճարտարապետական փոքր ձևերը, որոնց տեղափոխումը հրամայական է և բխում է հուշարձանի նյութական պահպանության լավագույն շահից: Բոլոր դեպքերում լիազոր մարմինը անվտանգության անհրաժեշտ միջոցներ պետք է ձեռնարկի պատշաճ վայրում հուշարձանի ապամոնտաժման, տեղափոխման և վերականգնման համար: Հանրապետական և տեղական նշանակության հուշարձանի տեղափոխումը կատարվում է Հայաստանի Հանրապետության կառավարության թույլտվությամբ՝ լիազորված մարմնի դրական եզրակացության հիման վրա, իսկ նույն օրենքի 2-րդ հոդվածի 1-ին մասի 1-ին կետի համաձայն որմնանկարը հանդիսանում է պատմության և մշակույթի անշարժ հուշարձան։
Ուստի, գտնում ենք, որ ներկայացված հիմնավորման մեջ որմնանկարների տեղափոխությունը նշված որմնանկարների նյութական պահպանության լավագույն շահով պայմանավորված լինելու վերաբերյալ հիմնավորումները բացակայում են, որի արդյունքում պարզ չի դառնում Նախագծով սահմանված դրույթների համապատասխանությունը վերոնշյալ օրենսդրական կարգավորմանը։ Ուստի անհրաժեշտ է խմբագրել հիմնավորումը, վերոնշյալ դիտարկման համատեքստում։

	Չի ընդունվել
Նախագծին կից փաստաթղթերի մեջ մանրամասն նկարագրված է, թե ինչպես են որմնանկարները ապամոնտաժվելու, տեղափոխվելու և տեղադրվելու Ջաջուռում։ Հետևաբար, լիազոր մարմինը՝ ՀՀ ԿԳՄՍ նախարարությունը, ձեռնարկում է անվտանգության անհրաժեշտ բոլոր միջոցները՝ պատշաճ վայրում հուշարձանի ապամոնտաժման, տեղափոխման և վերականգնման համար։ Դա Նախարարության պարտականությունն է, վերջինիս պատասխանատվության դաշտում է՝ անկախ նրանից, թե ինչպես կխմբագրվի նախագծի հիմնավորումը։
Ինչ վերաբերում է տեղափոխման պատճառներին, ապա դրանք ներկայացված են հիմնավորման մեջ, կցված են նաև ՀՀ վարչապետի հանձնարարականների պատճենները։

	Նախագծի 5-րդ կետի համաձայն՝ Հայաստանի Հանրապետության կրթության, գիտության, մշակույթի և սպորտի նախարարին` սույն որոշման 4-րդ կետում նշված աշխատանքների ավարտից հետո երկամսյա ժամկետում կազմակերպության հետ կնքել Որմնանկարների անժամկետ, անհատույց օգտագործման պայմանագիր և պահպանական պարտավորագիր:
Սույն կետի դրույթների վերաբերյալ նշենք, որ իրավական որոշակիության սկզբունքի տեսանկյունից անհրաժեշտ է հստակեցնել, թե իրենից ինչ է ներկայացնում «պահպանական պարտավորագիր» եզրույթը։
	Չի ընդունվել
«Պահպանական պարտավորագիր» եզրույթը հստակեցված է ՀՀ օերսնդրությամբ, մասնավորապես՝  «Պատմության և մշակույթի անշարժ հուշարձանների ու պատմական միջավայրի պահպանության և օգտագործման մասին» օրենքի 11-րդ հոդվածի «թ» կետի համաձայն՝ հուշարձանների պահպանական գոտիներում հողի, համայնքի սեփականություն համարվող հուշարձան-շենքերի և շինությունների սեփականատերերի և օգտագործողների հետ կնքում են հուշարձանների պահպանության պայմանագիր, իսկ օրենքի 36-րդ հոդվածի «բ» կետի համաձայն՝ Հուշարձանի սեփականատերը պարտավոր է սահմանված կարգով տալ հուշարձանի պահպանական պարտավորագիր լիազորված մարմնին։
Ավելին, ՀՀ ԿԳՄՍ նախարարի 07.12.2023թ-ի N 145-Ն հրամանով (հրամանը ստացել է ՀՀ արդարադատության նախարարության դրական եզրակացությունը և ստացել է պաշտոնական գրանցում) հաստատվել է պահպանական պարտավորագրի ձևը։

	Միաժամանակ հիմք ընդունելով Նախագծի 3-րդ կետի դրույթները, որոնցով նախատեսվում է Հայաստանի Հանրապետության վարչապետի աշխատակազմին ամրացված որմնանկարները հետ վերցնել և անժամկետ, անհատույց օգտագործման իրավունքով ամրացնել «Հայաստանի ազգային պատկերասրահ» պետական ոչ առևտրային կազմակերպությանը, անհրաժեշտ է հիմնավորել Նախագծի 5-րդ կետի կարգավորումները, որոնց համաձայն Հայաստանի Հանրապետության կրթության, գիտության, մշակույթի և սպորտի նախարարը սույն որոշման 4-րդ կետում նշված աշխատանքների ավարտից հետո երկամսյա ժամկետում «Հայաստանի ազգային պատկերասրահ» պետական ոչ առևտրային կազմակերպության հետ պետք է կնքի որմնանկարների անժամկետ, անհատույց օգտագործման պայմանագիր և պահպանական պարտավորագիր, քանի որ «Պետական ոչ առևտրային կազմակերպությունների մասին» օրենքի 5-րդ հոդվածի 1-ին մասի դրույթների համաձայն՝ հիմնադիրը կարող է պետական կազմակերպությանն անժամկետ և անհատույց օգտագործման իրավունքով ամրացնել ցանկացած գույք:
	Չի ըդնունվել
Դիտարկումն անհասկանալի է, Նախագծի 5-րդ կետը 3-րդ կետի տրամաբանական շարունակությունն է։

	3. ՀՀ տարածքային կառավարման և ենթակառուցվածքների նախարարություն
	12.06.2025թ․

	
	N ԴԽ//19997-2025

	ՀՀ տարածքային կառավարման և ենթակառուցվածքների նախարարությունը «Հայաստանի Հանրապետության 2025 թվականի պետական բյուջեի մասին» օրենքում վերաբաշխում, փոփոխություն և լրացում, Հայաստանի Հանրապետության կառավարության 2024 թվականի դեկտեմբերի 27-ի N 2060-Ն որոշման մեջ  փոփոխություններ և լրացումներ կատարելու, գույք հետ վերցնելու և անհատույց օգտագործման իրավունքով տրամադրելու, ինչպես նաև Մինաս Ավետիսյանի «Հանդիպում» և «Խաչքարի մոտ» որմնանկարները տեղափոխելու թույլտվություն տալու մասին» Հայաստանի Հանրապետության կառավարության որոշման նախագծի (այսուհետ՝ Նախագիծ) վերաբերյալ առաջարկում է Նախագծի վերնագրից և 3-րդ կետից հանել համապատասխանաբար «հետ վերցնելու և» և «հետ վերցնել և» բառերը, քանի որ որմնանկարները «Հայաստանի ազգային պատկերասրահ» պետական ոչ առևտրային կազմակերպությանն են ամրացվում ոչ թե սեփականության, այլ անհատույց օգտագործման իրավունքով (սեփականատիրոջ փոփոխություն տեղի չի ունենում)։
	Ընդունվել է ի գիտություն

Նախագիծը խմբագրվել է այլ տրամաբանությամբ (որմնանկարները կհաշվառվեն ՀՀ ԿԳՄՍ նախարարության հաշվեկշռում)

	4. ՀՀ տարածքային կառավարման և ենթակառուցվածքների նախարարություն (փոփոխված տարբերակի վերաբերյալ)
	20.06.2025թ․

